
Nazymska akcija „Łužica pomha“
Towarstwo Cyrila a Me to da z.t. (TCM) chce tež lětsa ze swojej nazymskej akciju „Łužica 
pomha“ diecezan skemu zwjazkej Carity w pólskim Ełku zaso pomhać. Tam wjesela so 
nade wšěm, štož w swójbje trjebaš, kaž su to drasta, črije, artikle hygieny a kosmetiki za 
žony kaž tež hrajki za dźěći, ale tež płokanski próšk, kuchinske graty abo pampersy za dźě-
ći runje tak kaž za dorosćenych. Słódko sće měli separatnje spakować. Wotedać ho dźa so 
dary – po móž nosći w měchach – sćěhowace dny pola Špitankec w Zejicach, Kamjen ska 
dróha 10: sobotu, 7. nowem bra, wot 9.00 do 12.00 hodź., pjatk, 13. nowembra, wot 15.00 do 
18.00 hodź. kaž tež sobotu, 14. nowembra, wot 9.00 do 11.00 hodź. Štóž chcył akciju z pje-
nježnym darom podpěrać, njech přepokaza swój dar na konto Towar stwa Cyrila a Metoda z.t. 
(TCM): Cyrill-Metho dius-Verein e.V., IBAN DE65 7509 0300 0008 2823 66, hesło: „Caritas“. 
Za dary hač do 300 eurow dosaha za fi nancny zarjad mjeztym jako dopokaz kontowy wu-
ćah. Za wyše sumy wustaji TCM darowansku kwitowanku, trjeba pak do społnu adresu, ko-
truž měli pak z mailku na TCM@Posol.de abo telefonisce pod (0 35 91) 55 02 10 zdźělić.

Zhromadnje pomnik swjateju Cyrila a Metoda wurjedźić 
Lubi čłonojo Towarstwa Cyrila a Metoda, kaž hižo na hłownej zhromadźiznje našeho 
towarstwa lětsa w februaru wozjewjene, chcemy zhromadnje pomnik a ležownosć wo-
koło pomnika swjateju Cyrila a Metoda wurjedźić. Zetkamy so tam sobotu, 7. nowem-
bra, w 9.00 hodź. Prošu přinjesće nožicy a piłu za přirězanje kerkow a štomow, hrabje, 
motyku, łopać a chošćo sobu. Wjeselu so na zhromadnu dźěłowu akciju za porjeńšenje 
našeho pomnika.           Cyril Hančik, předsyda

TCM prosy na škot a rommé
Sekcija Swójba Towarstwa Cyrila a Metoda z.t. (TCM) přeprošuje wšitkich zajimcow na 
škotowy turněr. Tón wotměje so wutoru, 17. nowembra, na předwječoru pokutneho dnja, 
we 18.30 hodź. w Jasčanskej „Bjesadźe“. Kulturny dom nańdźeš z Dobrošic přijěducy a 
křižowani šćo přeprěčiwši runjewon na kromje wsy. Wuraznje su nimo muži tež žony pře-
prošene, wšojedne kotreje staroby. Za tych, kotřiž njemóža škot hrać, zarjaduja zdobom 
turněr z kartowej hru rommé. Myta ma TCM za dobyćerjow wobeju turněrow spřihotowane. 
Wobdźělenje je za wšitkich darmotne. Wo zastaranje z jědźu a napojemi so TCM postara.

Modlenje při kopolaku
Na modlenje swjateho róžowca při kopolaku za Hanku Šěrcec a na wopominanje 
wšěch přesćěhanych su zajimcy póndźelu, 9. nowembra, do Hórkow přeprošeni. Zapo-
čatk je we 18.00 hodź. při Elic statoku na Chróšćanskej 17.

Nabožne wusyłanja w serbskim rozhłosu
Katolske nabožne wusyłanje w Serbskim rozhłosu MDR ma tutu njedźelu, 1. no-
wembra, farar Gabriš Nawka z Kulowa. Wotkaz na na bož ne wu sy łanje w media-
tece MDR je pod www.posol.de podaty, zdobom chowa so za QR-codom.

Zetkanje samostejacych
Samostejacy ze serbskich wo sadow su na swoje lětuše poslednje zetkanje wutoru, 
1. decembra, w 14.00 hodź. do Smochčanskeho kubłani šća swjateho Bena přeprošeni. 
Zajimcy njech so hač do wutory, 24. nowembra, w redakciji Katolskeho Posoła přizje-
wja, telefonowe čisło (0 35 91) 55 02 12. Dalši zajimcy, kotřiž njejsu samostejacy, su 
tohorunja wutrobnje witani. Kóždy njech sej Wosadnik sobu přinjese. Štóž chce wote-
wzaty być, njech to prošu redakciji zdźěli.

KI darmotnje nałožować nawuknyć
Kumštnu inteligencu (KI) na lochke wašnje kompetentnje nałožować nawuknyć poski-
ćuje Sakski katolski zwjazk za kubłanje dorosćenych (KEBS) wot nowembra 2026 do 
apryla 2027. Poskitk měri so na wšitkich, kotřiž chcedźa kumštnu inteligencu zrozumić, 
ju praktisce wupruwować a zamołwiće nałožować. Koncept zjednoća fl eksibelne wu-
knjenje na digitalnej platformje ze 14 onlinowymi zarjadowanjemi. Dr. Anne Jantos a 
dr. Sarah Müller-Sägebrecht nimo zakładow KI mjez druhim rozłožitej, kak móžeš wob-
razy zhotowić, ale tež, kak manipulacije spóznaješ, kak móžeš KI w socialnych syćach 
zasadźić, a runje tak, što maš prawnisce wobkedźbować. Přizjewić móža so zajimcy za 
darmotny poskitk wot wutory, 3. nowembra, online. Wotkaz je na stronje www.posol.de 
podaty. Tam su tež terminy wozjewjene, za kóždu temu dwaj. 

Poslednja lětuša Literarna kofejownja w Budyšinje
Michael G. Fritz, bydlacy w Drježdźanach a Berlinje, budźe z hosćom lětušeje poslednjeje 
literarneje kofejownje Budyskeho ekumeniskeho tachantskeho wobchoda. Wón předstaji 
srjedu, 4. nowembra, w 19.00 hodź. w tachantskim wobchodźe swoju knihu „Meinen Ap-
felstrudel sollten Sie sich nicht entgehen lassen – Schalom, Begegnungen in Israel“. Mjez 
druhim słyša připosłucharjo dotal njepředstajene a njesłyšane awtentiske stawiznički, kotrež 
jim kraj Israel a jich wobydlerjow zbliža. Zarjadowanje je zdobom druhi přinošk Ekumeniske-
ho tachantskeho wobchoda w temowym lěće „TACHELES – lěto židowskeje kultury w Saks-
kej 2026“. Zastup je darmotny, wo dary proša. Wšitcy zajimcy su wutrobnje přeprošeni.

Kubłanska jězba za młodych dorosćenych
Młodźi dorosćeni w starobje 18 do 35 lět su na kubłansku jězbu klětu wot pjatka do nje-
dźele, 15. do, 17. januara, do Winfriedoweho domu w Schmiedebergu přeprošeni. Při roz-
mołwach, kreatiwnych dźěłarničkach a wšelakich hrach změja woni składnosć 
nowych ludźi zeznać, nowe nazhonjenja zběrać a při tym sej swójsku wěru zno-
wa wotkryć. Mjez zabawu změja wobdźělnicy dosć přiležnosćow wotpočnyć a 
wotpinać. Přizjewić móža so zajimcy online. Tam su tež płaćizny podate. Wotkaz 
je na internetowej stronje www.posol.de daty abo přez tule podaty QR-code.

Putnikowanje křižerjow do Roma
Serbscy křižerjo, kotřiž chcedźa so klětu na putnikowanju wot soboty do sobo-
ty, 1. do 8. meje, wobdźělić, móža so na internetowej stronje www.posol.de hač 
do póndźele, 2. nowembra, přizjewić. Tam su nadrobne informacije podate. 
Kruh móžnych wobdźělnikow je powjetšeny a doba přizjewjenja podlěšena.

Seminar k přihotej na sakrament mandźelstwa
Seminar k přihotej na sakrament mandźelstwa wotměje so wot pjatka do soboty, 
27. do 28. nowembra, w Smochčan skim kubłanišću swjateho Bena. Přizjewjenja 
přijimuje Dekanatne dušepastyrstwo za młodźinu we Worklecach online. Link 
k tomu je pod www.posol.de podaty a chowa so za podatym QR-codom.

Nadźija na žiwjenskich mjezach
Na digitalne zarjadowanje pod titulom „Nadźija na žiwjen skich mjezach. Liturgiski pře-
wod w chorosći, mrěću a žarowanju“ přeprošuja Němski liturgiski institut, Katolska aka-
demija Drježdźan sko-Mišnjan skeho biskopstwa a partnerojo. Zarjadowanje wotměje 
so sobotu, 7. nowembra, wot 9.30 do 13.00 hodź. Liturgijowy wědomostnik, profesor 
dr. Marco Benini, wobswětla w třoch krótkich přednoškach, kak liturgiske jednanja a 
symbole – wot žałbowanja chorych hač k pohrjebnej swjatočno sći – ludźom w krizach 
zepěru a nadźiju spožčeja. Rozprawy nazhonjenjow a kěrluše wudospołnjeja program. 
Format měri so na hłowno- a čestnohamtskich kaž tež wšitkich zajimowanych. Wobdźě-
lenje je jednotliwje abo jako skupina móž ne. Zajimcy měli so za zarjadowanje online při-
zjewić. Wotkaz nańdu pod www.posol.de, hdźež su zdobom dalše informacije podate.

Putniska jězba do Medźugorja klětu w nalěću
Na putnisku jězbu z busom do Medźugorja su wšitcy zajim cy klětu w nalěću přeprošeni. 
Wona bu dźe dwurěčna a wotměje so wot soboty do soboty, 10. do 17. apryla. Přizjewje-
nja přijimuje Andrea Brandne rowa pak telefonisce pod čisłom (01 71) 7 42 33 81 pak z 
mejlku na medjugorje2025-april@gmx.de.

Róžowc serbsce sobu so modlić
Nowy duchowny poskitk je redakciski team Dekanatneho dušepastyrstwa za młodźinu 
we Worklecach spřihotował. Wotnětka móža so zajimcy krasnosćiwy róžowc w serbskej 
rěči sobu modlić, kotryž je online na platformaj Youtube a Spotify wozjewjeny. Wotkaz je 
na internetowej stronje Katolskeho Posoła www.posol.de podaty.


